
༄༅། །བླ་མའི་རྣལ་འབྱོར་བྱིན་རླབས་ཀུན་འབྱུང་ཞེས་བྱ་

བ་བཞུགས་སོ།།



ག
ཅ
ིག 2

༄༅། །ན་མོ་གུ་རུ་བཛྲ་དྷ་རཱ་ཡ།གང་གི་དྲིན་གྱིས་བདེ་ཆེན་ཉིད། །སྐད་ཅིག་ཉིད་ལ་

འཆར་བ་གང༌། །བླ་མ་རིན་ཆེན་ལྟ་བུའི་སྐུ། །རྡོ་རྗེ་ཅན་ཞབས་པད་ལ་འདུད། །ཅེས་གྲོལ་

བ་དོན་གཉེར་གྱིས་དང་པོ་ཉིད་དུ་མཚན་ཉིད་དང་ལྡན་པའི་བླ་མ་རྡོ་རྗེ་ཅན་ཏེ་འཆང་བའི་

ཞབས་པད་ལ་གཙུག་གིས་འདུད་པར་རིགས་ཏེ། གང་གི་བཀའ་དྲིན་གྱིས་བདེ་བ་ཆེན་



ག
ཉིས

།
3

༄༅། །པོའི་དབྱིངས་སྐུ་གསུམ་དུ་ཤར་བའི་གོ་འཕང་མཆོག་གྲངས་མེད་གསུམ་ལ་བལྟོས་པའི་སྐད་ཅིག་

མ་སྙིགས་དུས་ཀྱི་ཚེ་ཐུང་ཉིད་ལ་སྩོལ་བར་མཛད་པ་གང་གི་ཕྱིར་རོ། །དེ་ཉིད་ཀྱིས་ན་བླ་མ་ནི་དགོས་འདོད་

ཐམས་ཅད་ཡིད་བཞིན་དུ་སྩོལ་བའི་རིན་ཆེན་ལྟ་བུའི་སྐུ་ཅན་ཡིན་ནོ། །གཞན་ཡང༌། སངས་རྒྱས་ཐམས་

ཅད་མཆོད་པ་བས། །སློབ་དཔོན་བ་སྤུའི་ཁུང་གཅིག་མཆོག །ཅེས་དང༌། བསྐྱེད་རིམ་བསྒོམས་པ་མང་ལགས་

ཀྱང༌། །བླ་མ་བསྒོམས་པའི་གོང་ན་མེད། །གཟུངས་སྔགས་བཟླས་པ་མང་ལགས་ཀྱང༌། །གསོལ་བ་འདེབས་

པའི་གོང་ན་མེད། །རྒྱུན་དུ་གསོལ་བ་བཏབ་པ་ན། །འབྲལ་མེད་ཉམས་སུ་མྱོང་བར་འགྱུར། །ཅེས་སོགས་

ལྟར་ཟབ་ལམ་བླ་མའི་རྣལ་འབྱོར་ལ་བརྩོན་པ་ནི། འདི་ཕྱིའི་ལེགས་ཚོགས་ཐམས་ཅད་འབྱུང་བའི་གཞི་རྩ་

དམ་པར་གྱུར་ལ། དེ་ཡང་བླ་མ་སངས་རྒྱས་སུ་མཐོང་བའི་དད་པ། སངས་རྒྱས་ལས་ཀྱང་ལྷག་པའི་བཀའ་

དྲིན་རྗེས་དྲན་གྱི་གུས་པ། སྒོ་གསུམ་ཟོལ་མེད་ཀྱིས་མཉེས་པ་བསྒྲུབས་ཏེ་ཅི་གསུང་བཀའ་བཞིན་བསྒྲུབས་

པ་ཞིག་དགོས་སོ། །གཞན་ཡང༌། ཞིང་ཤིན་ཏུ་གཉན་པའི་ཕྱིར། བླ་མ་དང་སངས་རྒྱས་ལ་དམིགས་པའི་

༄༅། །དགེ་རྩ་ནི་ཀུན་སློང་རྣམ་དག་གིས་མ་ཟིན་ཀྱང་ཐར་པ་དང་ཐམས་ཅད་མཁྱེན་པའི་རྒྱུར་འགྱུར་བ་

ནི། སྙིང་རྗེ་ཆེན་པོའི་པདྨ་དཀར་པོའི་མདོའི་ལེའུ་བཅུ་པ་ཡོན་ཏན་གྱིས་བསོད་ནམས་ཀྱི་ལེའུར། སྟོན་པ་

ཐུགས་རྗེ་ཅན་གྱིས། ཀུན་དགའ་བོ་འདི་ལྟ་སྟེ་དཔེར་ན། ཁྱིམ་བདག་ཞིང་པའི་ཞིང་རྡོ་མེད་པ། སྡོང་དུམ་དང་

ཚེར་མ་མེད་པ། གྱོ་མོ་དང་གསེག་མ་མེད་པ། ས་སྣག་ཆེ་བ་ཞིག་ཡོད་པར་གྱུར་ཏེ། ལེགས་པར་རྨོས་ཤིང་

ལག་བྱེད་ཀྱིས་ཕྱིན་པར་བྱས་ལ། དེའི་ས་བོན་ཡང་སར་པ་གྲུང་པོ་ཚེས་ལེགས་པར་བྱས་པ། རླུང་དང་ཉི་

མས་མ་སྣད་པ། མ་ཆག་མ་གྲུགས་ཤིང་མ་རུལ་ཏེ་ཆུད་མ་ཟོས་པར་གྱུར་ལ། ས་བོན་དེ་དག་དུས་དང་

ཚིགས་སུ་ཞིང་ལ་བཏབ་སྟེ་དུས་དུས་སུ་ཆུས་བཅུས། དུས་སུ་བསྐམས། ཐམས་ཅད་ལས་ལེགས་པོར་

བསྲུངས་ནས། ཀུན་དགའ་བོ། དེ་ནས་ཁྱིམ་པ་ཞིང་པ་དེ་དུས་གཞན་ཞིག་ན་ཞིང་གི་དྲུང་དུ་སོང་སྟེ་ཞིང་གི་

མུར་འདུག་ནས། ཀྱེ་ས་བོན་ཁྱེད་ས་བོན་དུ་མ་གྱུར་ཅིག །ཀྱེ་ས་བོན་ཁྱེད་མ་སྐྱེ་ཞིག །མ་འཕེལ་ཅིག །ང་

ལ་འབྲས་བུ་མི་དགོས། རྙེད་པ་མི་དགོས་སོ་ཞེས་དེ་སྐད་ཟེར་ན། ཀུན་དགའ་བོ་དེ་ཇི་སྙམ་དུ་སེམས། ཁྱིམ་

༄༅། །བདག་ཞིང་པ་དེའི་ཚིག་གིས་ས་བོན་དེ་དག་ས་བོན་མ་ཡིན་པར་འགྱུར་རམ། །གསོལ་པ། བཅོམ་

ལྡན་འདས་མ་ལགས་སོ། །བདེ་བར་གཤེགས་པ་མ་ལགས་སོ། །བཀའ་སྩལ་པ། འབྲས་བུ་དེ་འབྲས་བུ་མ་

ཡིན་པར་འགྱུར་རམ། རྙེད་པ་མངོན་པར་མི་འགྲུབ་བམ། གསོལ་བ། བཅོམ་ལྡན་འདས་མ་ལགས་སོ། །བདེ་

བར་གཤེགས་པ་མ་ལགས་སོ། །བཀའ་སྩལ་པ། ཀུན་དགའ་བོ། དེ་བཞིན་དུ་སྲིད་པ་ལ་བསྟོད་ཅིང་སྲིད་པ་

ལ་དགའ་བས་སངས་རྒྱས་ལ་ཡོན་ཕུལ་ནས་དགེ་བའི་རྩ་བ་འདིས་བདག་ཅག་ནམ་ཡང་ཡོངས་སུ་མྱ་ངན་

ལས་འདའ་བར་མ་གྱུར་ཅིག །ཅེས་དེ་སྐད་ཟེར་ཡང་དེས་ཡོངས་སུ་མྱ་ངན་ལས་འདའ་བར་མི་འགྱུར་བའི་

གནས་མེད་གོ་སྐབས་མེད་ཀྱི། ཀུན་དགའ་བོ། སངས་རྒྱས་ལ་བསྐྱེད་པའི་དགེ་བའི་རྩ་བ་དེ་དག་མི་འདོད་

ཀྱང་འབྲས་བུ་མྱ་ངན་ལས་འདས་པ་ཡིན་ཏེ། ཐ་མ་མྱ་ངན་ལས་འདས་པའི་བར་དུ་འགྱུར་བར་ང་སྨྲའོ། །དེ་

ལྟར་ཇི་ཙམ་དུ་སངས་རྒྱས་བཅོམ་ལྡན་འདས་ལ་སེམས་གཅིག་བསྐྱེད་པའི་དགེ་བའི་རྩ་བ་བསྐྱེད་པ་དེ་དག་

ཐམས་ཅད་ཀྱི་འབྲས་བུའང་མྱ་ངན་འདས་པ་ཡིན་ཏེ། ཐ་མ་མྱ་ངན་འདས་པའི་བར་དུ་འགྱུར་བར་ང་



ལྔ
། 9

༄༅། །སྨྲའོ། །ཞེས་གསུངས་པ་ལྟར། རྗེ་ཐམས་ཅད་མཁྱེན་པས་ཀྱང༌། ཞིང་གི་མཐུ་ལ་བརྟེན་པ་འགའ་

རེ་མ་གཏོགས་ཞེས་དམིགས་གསལ་མཛད་པ་ཡིན་ལ། དགོས་པ་དེ་དག་གི་ཕྱིར་ན་འདིར་བླ་མའི་རྣལ་

འབྱོར་མདོར་བསྡུས་ཤིག་འབྲི་བར་བྱའོ། །དེ་ལ་སྣོད་བཅུད་ཐམས་ཅད་བདེ་སྟོང་གི་རྣམ་འཕྲུལ་ཞིང་ཁམས་

རྒྱ་མཚོའི་བཀོད་པ་ཡོངས་སུ་རྫོགས་པར་མོས་ལ། དམིགས་རྣམ་ལེགས་པར་གསལ་བཏབ་སྟེ་སྐྱབས་

སེམས་ཚད་མེད་ཁྱད་པར་གྱི་སེམས་བསྐྱེད་བཅས་རྒྱུད་དང་འདྲེས་ངེས་པར་བྱས་ནས་འདི་ལྟར། ༈ མདུན་

གྱི་ནམ་མཁར་ཀུན་བཟང་མཆོད་སྤྲིན་དབུས། །རིན་ཆེན་དུ་མས་སྤྲས་པའི་སེང་གེའི་ཁྲི། །བཞུགས་འབོལ་

གདིང་བ་རྒྱབ་ཡོལ་བླ་བྲེ་བཅས། །གཞོམ་གཞིགས་ཡོངས་བྲལ་རྡོ་རྗེས་མཚན་པའི་སྟེང༌། །རྩ་བའི་བླ་མ་

གསུམ་ལྡན་རྡོ་རྗེ་འཛིན། །ཡོངས་འཛིན་ཁྲི་བྱང་གར་གྱི་དབང་ཕྱུག་ཞབས། །དཀར་དམར་མདངས་གསལ་

ཞི་འཛུམ་དགྱེས་བརྩེའི་ཉམས། །ཆོས་གོས་གསུམ་གསོལ་སྐུ་བེར་པཎ་ཞྭས་མཛེས། །ཕྱག་གཡས་ཐུགས་

ཀར་ཆོས་འཆད་ཕྱག་རྒྱ་ཡིས། །གླེགས་རལ་གྱིས་མཚན་ཨུཏྤལ་སྡོང་པོ་བསྣམས། །གཡོན་པ་མཉམ་གཞག་



དྲུ
ག 11

༄༅། །སྟེང་དུ་འཁོར་འདས་ཀྱི། །འཆི་མེད་དྭངས་མས་བལྟམས་པའི་བུམ་བཟང་འཛིན། །གཡས་སུ་

གསིལ་བྱེད་དྲང་སྲོང་སྣོད་དང་ནི། །གཡོན་དུ་ཁ་ཊྭཾ་བདེ་སྐྱོང་བདུད་རྩིར་བཅས། །ཞབས་གཉིས་མི་ཤིགས་

རྡོ་རྗེའི་སྐྱིལ་མོ་ཀྲུང༌། །བྱང་ཆུབ་སེམས་རྩ་འདྲོང་བའི་ཚུལ་གྱིས་བཞུགས། །གང་སྐུ་ལུས་དཀྱིལ་ལྷ་ཡི་

བཀོད་པ་གསལ། །བ་སྤུའི་ཁུང་རེར་ཞིང་ཁམས་བྱེ་སྙེད་སྟོན། །རྣམ་པར་རྟོག་མེད་གང་འདུལ་སྒྱུ་འཕྲུལ་

གར། །སྤྲོ་བ་དང་བཅས་འོད་ཀྱི་འཕྲེང་བ་འཁྲུགས། །ཐུགས་ཀར་ཡེ་ཤེས་སེམས་དཔའ་རྡོ་རྗེ་འཆང༌། །རྡོ་

དྲིལ་བཟུང་ནས་རང་འདྲའི་ཡུམ་ལ་འཁྱུད། །དེ་ཡི་ཐུགས་ཀར་ཏིང་འཛིན་སེམས་དཔའ་ནི། །ཧཱུཾ་ཡིག་སྔོན་

པོ་འབར་བའི་འདོ་ཟེར་འཕྲོ། །བླ་མའི་གནས་གསུམ་རྡོ་རྗེ་གསུམ་མཚན་པའི། །ཐུགས་ཀའི་འདོ་ཀྱིས་རང་

བཞིན་དབྱིངས་ཉིད་ལས། །རབ་འབྱམས་མཆོག་གསུམ་མ་ལུས་སྤྱན་དྲངས་ཏེ། །ཐིམ་པས་སྐྱབས་ཀུན་

འདུས་པའི་བདག་ཉིད་གྱུར། །ཞེས་བསྐྱེད་ཅིང་སྤྱན་འདྲེན། དེ་ནས་བསགས་སྦྱོང་གི་གནད་བསྡུས་པ་ཡན་

ལག་བདུན་པ་མཎྜལ་བཅས་འབུལ་བ་ནི། ༈ བདེ་ཆེན་ཡེ་ཤེས་བཞིན་ལག་མཚན་དཔེའི་སྐུ། །རླུང་ངག་ཆུ་



བ
དུ
ན
། 13

༄༅། །རོའི་མདངས་སུ་འཕོས་པའི་གསུང༌། །མཉམ་རྗེས་བདེ་སྟོང་མི་ཕྱེད་རྡོ་རྗེའི་ཐུགས། །གསང་གསུམ་

རྒྱན་གྱི་འཁོར་ལོར་ཕྱག་འཚལ་ལོ། ། ༈ དངོས་བཤམས་ཡིད་སྤྲུལ་ལྷ་མིའི་མཆོད་པའི་རྫས། །ལུས་དང་

ལོངས་སྤྱོད་དུས་གསུམ་དགེ་བའི་ཚོགས། །ཕྱི་ནང་གསང་བ་དེ་ཉིད་ཀྱི་མཆོད་པ། །ཀུན་བཟང་མཆོད་པའི་

སྤྲིན་དུ་བཀྱེ་ནས་འབུལ། །མཐའ་མེད་འཁོར་བར་བསགས་པའི་སྡིག་ལྟུང་སྤྱི། །ཁྱད་པར་སྡོམ་པ་གསུམ་གྱི་

མི་མཐུན་ཕྱོགས། །དེ་ཡི་དབང་གྱུར་སྒོ་གསུམ་ཉེས་སྤྱོད་ཀུན། །སྙིང་ནས་འགྱོད་པས་བཤགས་ཤིང་བསྡོམ་

པར་བགྱིད། །སྐྱེ་འཕགས་རང་གཞན་དུས་གསུམ་དགེ་བའི་ཚོགས། །ཁྱད་པར་རྗེ་བཙུན་བླ་མ་དམ་པ་

ཡི། །ཕྱི་ནང་གསང་བའི་མཛད་པ་རབ་འབྱམས་ལ། །བསམ་པ་ཐག་པས་རྗེས་སུ་ཡི་རང་ངོ། །བདག་སོགས་

གདུལ་བྱའི་ཤེས་རྒྱུད་ཞིང་ས་རུ། །མངོན་མཐོའི་མྱུ་གུར་ངེས་ལེགས་འབྲས་སྤེལ་སླད། །བརྩེ་བས་བསྐྱོད་

པའི་ཟབ་རྒྱས་ཆོས་ཀྱི་ཆར། །ཇི་ལྟར་འཚམས་པ་དེ་བཞིན་དབབ་ཏུ་གསོལ། །བསྟན་པའི་འཕེལ་རྒྱས་འགྲོ་

བའི་བདེ་སྐྱིད་དང༌། །བདག་སོགས་འདི་ཕྱིའི་ལེགས་ཚོགས་མ་ལུས་པ། །རྗེ་བཙུན་བླ་མ་དམ་པ་ཉིད་ལ་



བ
རྒྱ

ད
། 15

༄༅། །རག་ལས་ཕྱིར། །ཞབས་པད་བསྐལ་པ་རྒྱ་མཚོར་བརྟན་བཞུགས་གསོལ། །འདིས་མཚོན་དུས་

གསུམ་རྣམ་དཀར་ལེགས་སྤྱད་མཐུས། །རྗེ་བཙུན་བླ་མའི་གསང་གསུམ་མི་འགྱུར་བར། །བཀའ་བཞིན་

བསྒྲུབས་པའི་མཆོད་པས་མཉེས་བྱས་ཏེ། །ཟུང་འཇུག་རྡོ་རྗེ་འཆང་དབང་མྱུར་ཐོབ་ཤོག མཎྜལ་རྒྱས་པའམ། 

བསྡུ་ན། བདེ་སྟོང་ལྷན་ཅིག་སྐྱེས་པའི་ཡེ་ཤེས་ཀྱི། །གཟུང་རྣམ་ཕུང་ཁམས་སྐྱེ་མཆེད་ལས་བྱུང་བའི། །རི་

གླིང་རིན་ཆེན་གཏེར་བུམ་ཉི་ཟླ་བཅས། །སྐྱབས་མགོན་ཐུགས་རྗེའི་གཏེར་ལ་དབུལ་བར་བགྱི། །ཨི་དཾ་གུ་

རུ་རཏྣ་མཎྜ་ལ་ཀཾ་ནིརྱ་ཏ་ཡཱ་མི། དབང་བཞི་བྱིན་རླབས་ཞུ་བ་ནི། རྩ་བའི་བླ་མ་རྡོ་རྗེ་འཆང་དབང་

གིས། །དབང་བཞིའི་བྱིན་རླབས་མ་ལུས་སྩལ་དུ་གསོལ། །ལན་གསུམ་གྱིས་གསོལ་བ་འདེབས། བླ་མའི་

སྤྱི་བོའི་ཨོཾ་ལས་འོད་བདུད་རྩི། །དཀར་པོའི་རྒྱུན་བྱུང་རང་གི་སྤྱི་བོར་ཐིམ། །བུམ་དབང་ཐོབ་ཅིང་ལུས་ཀྱི་

སྡིག་སྒྲིབ་དག །སྤྲུལ་སྐུ་འགྲུབ་པའི་ནུས་པ་བརྟན་པར་བྱས། །བླ་མའི་མགྲིན་པའི་ཨཱཿལས་འོད་བདུད་

རྩི། །དམར་པོའི་རྒྱུན་བྱུང་རང་གི་མགྲིན་པར་ཐིམ། །གསང་དབང་ཐོབ་ཅིང་ངག་གི་སྡིག་སྒྲིབ་དག །ལོངས་



ད
གུ

། 17

༄༅། །སྐུ་འགྲུབ་ཅིང་ནུས་པ་བརྟན་པར་བྱས། །བླ་མའི་ཐུགས་ཀའི་ཧཱུཾ་ལས་འོད་བདུད་རྩི། སྔོན་པོའི་

རྒྱུན་བྱུང་རང་གི་སྙིང་གར་ཐིམ། །ཤེར་དབང་ཐོབ་ཅིང་ཡིད་ཀྱི་སྡིག་སྒྲིབ་དག །ཆོས་སྐུ་འགྲུབ་པའི་ནུས་

པ་བརྟན་པར་བྱས། །བླ་མའི་གནས་གསུམ་འོད་དང་བདུད་རྩིའི་རྒྱུན། །ཅིག་ཅར་བྱུང་སྟེ་གནས་གསུམ་

ཅིག་ཅར་ཐིམ། །ཚིག་དབང་ཐོབ་ཅིང་སྒོ་གསུམ་སྡིག་སྒྲིབ་དག །ཟུང་འཇུག་འགྲུབ་པའི་ནུས་པ་བརྟན་པར་

བྱས། །དགྱེས་བཞིན་རང་འདྲ་ཆད་དེ་རང་ལ་ཐིམ། །གསང་གསུམ་སྒོ་གསུམ་དབྱེར་མི་ཕྱེད་པར་

གྱུར། །མཚན་སྔགས་བཟླ་བ་ནི། སྐྱབས་གནས་ཀུན་འདུས་བླ་མར་གསོལ་བ་འདེབས། །བདག་ཅག་བློ་སྣ་

ཆོས་སུ་འགྲོ་བ་དང༌། །ཆོས་ཚུལ་ལམ་དུ་འགྲོ་ཞིང་ལམ་བཟང་ལ། །བགེགས་མེད་མཐུན་རྐྱེན་འགྲུབ་པར་

བྱིན་གྱིས་རློབས། །བདུད་རྩི་འབེབས་སྦྱོང་གི་དམིགས་པ་དང་བཅས། ཨོཾ་ཨཱཿགུ་རུ་བཛྲ་དྷ་ར་སུ་མ་ཏི་ཛྙཱ་

ན་ཤཱ་ས་ན་དྷ་ར་ས་མུ་དྲ་སིདྡྷི་ཧཱུཾ་ཧཱུཾ། ཨོཾ་ཨཱཿབཛྲ་དྷ་ར་ཧཱུཾ་ཧཱུཾ། ཨོཾ་ཨཱཿཧཱུཾ། ཞེས་སོགས་གང་མང་བཟླས་རྗེས། 

དགེ་བ་འདི་ཡིས་མྱུར་དུ་བདག །བླ་མ་སངས་རྒྱས་འགྲུབ་གྱུར་ནས། །འགྲོ་བ་གཅིག་ཀྱང་མ་ལུས་པ། །དེ་

༄༅། །ཡི་ས་ལ་འགོད་པར་ཤོག །སྤྲོ་ན་ཐུགས་ཀའི་རྡོ་རྗེ་འཆང་རང་གང་མོས་ཀྱི་ལྷར་གནས་གྱུར་ཏེ་

གཟུངས་སྔགས་བཟླ་བ་སོགས་བྱས་ཀྱང་རུང་ངོ༌། །ཡོན་ཏན་གཞིར་གྱུར་རམ། རྗེ་བདེ་ཆེན་སྙིང་པོའི་གསུང་

ཤར་སྒོམ་ཚིགས་བཅད་ཀྱི་ཐོག་ནས་ལམ་ཡོངས་རྫོགས་ཤར་སྒོམ་གྱིན་རླབས་སྤུངས་ཞུ་བཅས་བྱ། དེ་

ནས། དཔལ་ལྡན་རྩ་བའི་བླ་མ་རིན་པོ་ཆེ། །བདག་གི་སྤྱི་བོར་པད་ཟླའི་གདན་བཞུགས་ལ། །བཀའ་དྲིན་ཆེན་

པོའི་སྒོ་ནས་རྗེས་བཟུང་སྟེ། །སྐུ་གསུང་ཐུགས་ཀྱི་དངོས་གྲུབ་སྩལ་དུ་གསོལ། །སྒོ་གསུམ་གུས་པའི་སྒོ་ནས་

ཕྱག་འཚལ་ཞིང༌། །མཆོད་ཚོགས་ཀུན་འབུལ་སྡིག་ལྟུང་ཐམས་ཅད་བཤགས། །དགེ་ལ་ཡི་རང་བསྐུལ་ཞིང་

གསོལ་བ་འདེབས། །འདིས་མཚོན་དགེ་བ་བྱང་ཆུབ་ཆེན་པོར་བསྔོ། །ས་གཞི་སྤོས་ཆུས་བྱུག་ཅིང་མེ་ཏོག་

བཀྲམ། །རི་རབ་གླིང་བཞི་ཉི་ཟླས་བརྒྱན་པ་འདི། །སངས་རྒྱས་ཞིང་དུ་དམིགས་ཏེ་ཕུལ་བ་ཡིས། །འགྲོ་

ཀུན་རྣམ་དག་ཞིང་ལ་སྤྱོད་པར་ཤོག །བདག་ཅག་འདི་ཕྱི་བར་དོའི་དུས་ཀུན་ཏུ། །བླ་མ་མཆོག་ལས་སྐྱབས་

གཞན་མ་མཆིས་པས། །ཚེ་འདིའི་འགལ་རྐྱེན་བར་དོའི་འཁྲུལ་སྣང་དང༌། །ངན་སོང་འཁོར་བའི་འཇིགས་

༄༅། །ལས་བསྒྲལ་དུ་གསོལ། །མཁྱེན་པས་གཟིགས་ཤིག་བླ་མ་རིན་པོ་ཆེ། །བརྩེ་བས་དགོངས་ཤིག་

བླ་མ་རིན་པོ་ཆེ། །ནུས་པས་སྐྱོབས་ཤིག་བླ་མ་རིན་པོ་ཆེ། །རེ་ས་གཞན་ན་མེད་དོ་ཐུགས་རྗེས་

ཟུངས། །བདག་ཅག་ཚེ་རབས་ཇི་ལྟར་གྱུར་ཀྱང་རུང༌། །མགོན་པོ་ཉིད་ཀྱིས་དགྱེས་བཞིན་རྗེས་བཟུང་

སྟེ། །གང་འཚམས་ཐབས་ཀྱིས་ཡོངས་སུ་སྨིན་བྱས་ནས། །མྱུར་དུ་སངས་རྒྱས་ས་ལ་བཞག་ཏུ་གསོལ། །ཞེས་

གདུང་ཤུགས་དྲག་པོས་གསོལ་བ་བཏབ་པས་ཞལ་གྱིས་བཞེས་པར་བསམ། དེ་ལྟར་གསོལ་བཏབ་བླ་མ་

དགྱེས་བཞིན་དུ། །དབུ་མ་ནས་བརྒྱུད་གཉུག་མའི་སེམས་ལ་ཐིམ། །དེ་ཉིད་དཔལ་ལྡན་བླ་མའི་སྐུར་གྱུར་

ཏེ། །བྱང་ཆུབ་བར་དུ་འབྲལ་བ་མེད་པར་གྱུར། །མན་ངག་རྣམས་ཞལ་ལས་ཤེས་པར་བྱ། དེ་ལྟར་བསྐྲུན་པའི་

རྣམ་དཀར་དགེ་བའི་ཚོགས། །བཀའ་དྲིན་གསུམ་ལྡན་རྗེ་བཙུན་བླ་མ་ཡིས། །ཚེ་རབས་ཀུན་ཏུ་འབྲལ་མེད་

རྗེས་འཛིན་ཅིང༌། །ཟུང་འཇུག་རྡོ་རྗེ་འཆང་དབང་ཐོབ་ཕྱིར་བསྔོ། །དེ་ཡི་མཐུ་ལས་ཚེ་རབས་ཀུན་ཏུ་

བདག །ཐེག་མཆོག་འཁོར་ལོ་བཞི་དང་མི་འབྲལ་ཞིང༌། །ངེས་འབྱུང་བྱང་སེམས་ཡང་དག་ལྟ་བ་དང༌། །རིམ་

༄༅། །གཉིས་ལམ་གྱི་བགྲོད་པ་མཐར་ཕྱིན་ཤོག །སྲིད་ཞིའི་རྣམ་དཀར་ཇི་སྙེད་དགེ་མཚན་གྱིས། །དེང་

འདིར་མི་ཤེས་རྒུད་པ་ཀུན་བྲལ་ཏེ། །གནས་སྐབས་མཐར་ཐུག་དགེ་ལེགས་ནམ་མཁའི་མཛོད། །ཕུན་

ཚོགས་དཔལ་ལ་རོལ་པའི་བཀྲ་ཤིས་ཤོག །ཅེས་སྨོན་ཤིས་མདོར་བསྡུས་བཅས་བྱ་ཞིང༌། དབང་མ་ཐོབ་

པ་སོགས་སྣོད་མིན་དང༌། དམ་ཚིག་མི་གཙང་བ་རྣམས་ལ་གུ་ཧྱ། དེ་ལྟར་བླ་མའི་བྱིན་རླབས་ནོར་བུའི་

དཔྱ། །སྙིང་གི་ཡོལ་གོར་སྤུང་བྱེད་ཐབས་མཁས་འཕྲུལ། །བླ་མའི་རྣལ་འབྱོར་བྱིན་རླབས་ཀུན་འབྱུང་

འདི། །ཚེ་རབས་བླ་མས་རྗེས་འཛིན་རྒྱུར་གྱུར་ཅིག །ཅེས་པ་འདི་ནི་རྗེ་བླ་མ་མཆོག་ལ་མི་ཕྱེད་པའི་དད་དམ་བརྟན་པ་དགེ་

སློང་བསྟན་འཛིན་རྣམ་རྒྱལ་སོགས་ཀྱིས་བསྐུལ་བ་དང༌། །བྱིན་བརླབས་ཀྱིས་མཚན་མར་ཡང་རེ་སྟེ་མགོན་པོ་གང་གི་བཀའ་དྲིན་གྱིས་དགེ་

བློ་མ་བོར་ཙམ་གྱི་འདུ་གསུམ་པ་མདོ་སྟོད་རོང་པོའི་ཡུལ་གྱི་བཙུན་གཟུགས་ཆོས་ལྡན་སྤྲུལ་མིང་པས་ཕྱི་ལོ་༡༩༧༠ལོར་བྲིས་པ་འདིས་ཀྱང་

རང་གཞན་ཀུན་ལ་ལེགས་ཚོགས་ཀྱི་རྩ་བ་ཚུགས་པར་གྱུར་ཅིག། །།       དགེ་ལེགས་འཕེལ།། །། 



༄༅། །དཔེ་སྐྲུན་བདག་དབང་། ལས་གཞི་འདི་ནི་ Awakening Vajra དང་དེའི་འགན་འཛིན་མཁན་རིན་པོ་ཆེ་དགེ་བཤེས་རྒྱལ་མཚན་ཀུན་དགའ་མཆོག་གི་ལམ་སྟོན་ལ་བརྟེན་ནས་

ཨ་རིའི་དཔེ་སྐྲུན་བདག་དབང་ཁྲིམས་ལུགས་འོག་ནས་སྤེལ་བ་ཞིག་ཡིན་པས། ཁྲིམས་ལུགས་འདི་ཉིད་འཛམ་གླིང་ཡུལ་གྲུ་གང་སར་ལག་བསྟར་བྱེད་ཆོག །ལས་གཞི་འདིའི་ཆ་ཤས་ཙམ་ཡང་

དྲ་ཐོག་འདི་ནས་སྐད་ཡིག་གཞན་གྱི་ནང་དུ་བརྒྱུད་འགོད་བྱེད་པ་དང་། ཡང་ན། e-book སོགས་གློག་རྡུལ་འཕྲུལ་ཆས་གཞན་སྤྱད་དེ་བརྒྱུད་གཏོང་བྱེད་མི་རུང་། འོན་ཀྱང་། འདི་གའི་ཆོས་

ཚོགས་ཀྱི་འགན་འཛིན་ནམ་དེའི་ཁྲིམས་མཐུན་སྐུ་ཚབ་ཀྱིས་གནང་བའི་ཡིག་ཐོག་གི་ཆོག་མཆན་ཡོད་ན། དཔར་སྐྲུན་དང་། པར་སློག་རྒྱབ་པ་དང་། སྒྲ་འཇུག་བྱེད་པ་སོགས་དྲ་མཛོད་འདི་ནས་

